
Umsögn aðgengis- og samráðsnefndar um tillögu áheyrnarfulltrúa Flokks fólksins um störf 
nefndarinnar 

Á fundi aðgengis- og samráðsnefndar í málefnum fatlaðs fólks, sem haldinn var þann 16. 
september 2021, var samþykkt eftirfarandi umsögn nefndarinnar um tillögu áheyrnarfulltrúa 
Flokks fólksins, um störf aðgengis- og samráðsnefndar í málefnum fatlaðs fólks sbr. 7. lið 
fundargerðar nefndarinnar frá 16. september 2021.

Umsögn aðgengis- og samráðsnefndar:

Aðgengis- og samráðsnefnd Reykjavíkurborgar telur sig ekki geta tekið afstöðu til þess hvort gera skuli 
úttekt á starfi nefndarinnar. Nefndin telur hins vegar að slík úttekt myndi fyrst og fremst varpa ljósi á 
mikilvægt hlutverk hennar í borgarkerfinu sem og vægi þess að nefndin sé að meirihluta skipuð fulltrúum 
hagsmunasamtaka fatlaðs fólks sem sjálfir hafa fjölbreyttar aðgengisþarfir og veita kjörnum fulltrúum 
aðhald í sínum störfum.

Hér að neðan eru helstu upplýsingar um þau atriði sem tilgreind eru í tillögunni sem nefndin fékk til 
umsagnar:

Aðgengis- og samráðsnefnd Reykjavíkurborgar fer með lögbundin verkefni fyrir hönd borgarinnar en hún 
gegnir hlutverki samráðshóps um málefni fatlaðs fólks samkvæmt 2. mgr. 42. gr. laga nr. 40/1991 um 
félagsþjónustu sveitarfélaga og fulltrúar hagsmunasamtaka í nefndinni fara með hlutverk notendaráðs 
fatlaðs fólks skv. 8. gr. sömu laga. Líkt og fram kemur í samþykkt nefndarinnar skal hún vera 
borgarstjórn, nefndum og ráðum Reykjavíkurborgar til ráðgjafar um málefni og hagsmuni fatlaðs fólks í 
víðum skilningi. Aðgengis- og samráðsnefnd er vistuð hjá mannréttinda- og lýðræðisskrifstofu 
Reykjavíkurborgar sem leggur henni til starfsmann og ber mannréttindastjóri ábyrgð á framkvæmd 
ákvarðana nefndarinnar sem og rekstri og stjórnsýslu hennar. Fulltrúar umhverfis- og skipulagssviðs og 
velferðarsviðs sitja að auki alla fundi nefndarinnar. Flest mál berast til nefndarinnar frá þessum tveimur 
sviðum, enda bera þau meginábyrgð á aðgengismálum í húsnæði og borgarlandi annars vegar og þjónustu 



við fatlað fólk í borginni hins vegar. Aðgengis- og samráðsnefnd vill einnig leggja áherslu á að fá fleiri 
mál frá öðrum sviðum inn á borð nefndarinnar, t.d. sem varða þjónustu við fatlað fólk í skólum 
borgarinnar, frístundaheimilum og annarri þjónustu.

Aðgengis- og samráðsnefnd hefur einnig unnið í góðu samstarfi við önnur svið borgarinnar, t.d. við 
skóla- og frístundasvið vegna aðgengismála í leik- og grunnskólum borgarinnar. Fjölmargar 
aðgengisúttektir hafa verið unnar á skólahúsnæði borgarinnar og hefur nefndin fengið ákvarðanir um 
framkvæmdir í aðgengismálum í skólahúsnæði til umsagnar.

Mál sem berast aðgengis- og samráðsnefnd eru afgreidd með fjölbreyttum hætti. Stjórnendur innan 
borgarkerfisins koma óskum um úrbætur í aðgengismálum þó oftast til umhverfis- og skipulagssviðs. 
Tengiliður sviðsins við aðgengis- og samráðsnefnd kynnir málið þá fyrir nefndinni sem kemur sínum 
ábendingum á framfæri. Tengiliður umhverfis- og skipulagssviðs vinnur málið svo áfram eftir umfjöllun í 
aðgengis- og samráðsnefnd og heldur nefndinni upplýstri um stöðu máls. Hönnuðir og aðrir aðilar sem 
standa að þeim málum sem tekin eru til umfjöllunar hjá nefndinni koma einnig oft á fundi nefndarinnar 
sem gestir og fá þannig ábendingar frá nefndinni.

Mál sem varða þjónustu við fatlað fólk og berast frá velferðarsviði borgarinnar eru yfirleitt kynnt af 
tengiliði velferðarsviðs við nefndina sem kemur sínum ábendingum á framfæri við fulltrúa velferðarsviðs 
á fundum nefndarinnar. Starfsfólk sem vinnur að málum sem varða þróun og/eða breytingar á þjónustu 
við fatlað fólk kemur einnig reglulega á fundi nefndarinnar sem gestir og fær þannig ábendingar til sín frá 
aðgengis- og samráðsnefnd.

Aðgengis- og samráðsnefnd hefur frá stofnun hennar árið 2019 verið kynnt fyrir stjórnendum í 
borgarkerfinu í forystunámi Reykjavíkurborgar og hafa þeir verið hvattir til að koma málum sem varða 
verksvið aðgengis- og samráðsnefndar til umfjöllunar hjá nefndinni.

Að lokum má nefna að nefndin er nú ásamt stýrihóp um aðgengisstefnu að vinna aðgengisstefnu 
Reykjavíkurborgar og er fjallað um gerð stefnunnar á öllum fundum nefndarinnar.

Með kveðju

Tómas Ingi Adolfsson

Fulltrúi Flokks fólksins óskar eftir að gerð verði úttekt á starfi  aðgengis- og samráðsnefnd 

Reykjavíkurborgar, hvernig hún er raunverulega tengd í stjórnkerfinu, hvaða mál berast henni 

til afgreiðslu og hvaðan. Einnig hvernig mál eru afgreidd í nefndinni, hvert og hvaða áhrif þau 

hafi á áætlanir í borgarkerfinu. 

 


